
Әріптеске сыр
  
     «Ұлт  саналы  болса – бақытты, ал  санасыз болса – сор» дейді 
Шәкәрім  Құдайбердіұлы. Бұл  дана  сөз  әлі  күнге  дейін  маңызын  жоймай келеді. Себебі, ұлттың  ұлт  болып  қалыптасуы  саналы  ұрпақтың  өрісінде жатыр.  Ал, өскелең ұрпақтың  саналы  да, білімді  болуы  бірінші  кезекте ұлағатты  ұстаздарға  байланысты. Ыбырайша  айтсақ, «Маған  жақсы  мұғалім бәрінен  де  қымбат, өйткені — мұғалім  мектептің  жүрегі».
      Мұғалім - ұстаз тарихи  тұрақты  құндылық. Бұдан  мың  жыл  бұрын  да, бұдан  мың  жыл  кейін  де  ол  өзінің  бүгіндердегі  мән-маңызында. Оның  мән-маңызын  ешбір  қоғамдық тәртіп, ешбір оқыту технологиясы, ешбір электрондық оқу  құралдары  алмастырмақ  емес. Ұстаздың  күнделікті  елеусіз  еңбегі ертеңгі елді, келешектегі еңбеккерді қалыптастырады. Адамның  жаны - Алладан болса, болмысы - отбасынан, рухы – мұғалім  ұстаздан. Ана құрсағынан  ұлылыққа дейінгінің бәрі  де  мұғалім-ұстаз  алдынан  өтеді, барлық  тағдырдың  іргетасы мұғалім  қолымен  қаланады, жүрек  жылуынан өнеді.
     Халық пен халықты, адам мен адамды  теңестіретін – тек  қана  білім. Бүгінде білім  мен  ғылымға қояр талап артып, педагогтарға артылар жүк те  еселене түсуде. Нағыз ұстаз – шәкірт жанына үңіліп, дұрыс жолға сала білуші. Азаматтық болмысы, кәсіби біліктілігі осылай сомдалған маман ғана  әлеуметтің әлеуетті шырақшысына айналып, адами капиталды дамытуға сүбелі үлес қосатыны да хақ.
	Тәуелсіз ел тірегі – білімді  ұрпақ  десек, жаңа дәуірдің күн тәртібінде тұрған келелі мәселе – білім беру, ғылымды дамыту, өркениет біткеннің өзегі, білім, ғылым, тәрбие  екендігіне ешкімнің таласы жоқ. 
       «Ұстазы мықтының ұстанымы мықты» демекші, бүгінгі жылдам дамып, өзгеріп отырған қоғам талаптарына сай, лайықты ұрпақ тәрбиелеу – парызымыз
        Соңғы ширек ғасыр ішінде мектептің түр-сипаты, оқушылардың алып шығар білім дәрежесі, мектеп ұжымы  айтарлықтай өзгерді. Ұжымның тартымды істерінің нәтижесінде оқушылардың сабақ үлгерімі олардың мінез-құлқы, мәдениеті жоғары деңгейге көтерілді.	
      Мектеп ұжымы  жыл сайын еңбекке тәрбиелеу дәстүрін жалғастырып келеді. Олай дейтін себебіміз мектептен түлеп ұшқан түлектер бірден еңбекке араласып, талай  үндеу көтеріп, жақсы бастаманың жаршысы бола білді. 
[bookmark: _GoBack]	Осы ретте, біз «Жаныңда жүр жақсы адам» деген сөздің байыбына бара бермейміз. Шын мәнінде, Тәуелсіздік дәуірінде өзінің еңбегімен, білімімен, өнерімен озып шыққан қаншама замандастарымыз бар. Олардың жүріп өткен жолдары  кез  келген статистикадан артық көрсеткіш. Сондықтан, оларды телевизиялық деректі туындылардың кейіпкеріне айналдыруымыз керек. Жастар өмірге  шынайы көзбен  қарап, өз тағдырларына өздері  иелік ете алатын азаматтар болуы үшін оларға үлгі ұсынуымыз керек. Біздің қазіргі қоғамымызда  осы  сөзге лайықты келетін жандар өте көп. Солардың қатарына талай жылдар бойы  білім саласында еңбек еткен, шәкірттерінің алғысына бөленген — 
Нұрболат  Ділдабекұлы әріптесімізді жатқызуға болады.
      Елдің келешегі, жұрттың болашағы  саналатын ұрпаққа  білім үйретіп жүрген ұстаздардың бірі, әрі бірегейі Нұрболат Ділдабекұлы  – арзан олжа тапқысы келетін жандардан емес, түренді тереңге салатын тегеурінді ізденістің адамы.
Ол  үстем  күштің үскірігі жанын қанша жерден қарыса да ұлт баласын оқытып, өзгелердің қатарынан қалдырмасам екен деген ниетпен ұрпақты білім нәрімен сусындатып келді. Мектеп тірегіне айналған ұстаздың шәкірттері  халықаралық, республикалық жарыстардың жүлдегерлері. 
	Абдолла Қарсақбаевтың «Менің атым Қожа» фильмін көрмеген  жан  баласы  жоқ шығар, сірә. Осы  кинодағы Оспан Рахмановтың образы  ұстаз деген мәртебелі  мамандықтың мән-маңызын  жер  әлемге ұқтырып тұрғандай көрінеді маған. «Ұстаз қандай болуы керек? дегенде әркез Рахмановтың болмыс-бітімін мысалға  алып, соның образын алдыға тартатынымыз да сондықтан.
	Кейбіреулер «Оқушының ішкі дүниетанымын бағамдай алатын Рахманов секілді  мұғалім бар ма қазір?» деуі де мүмкін. Мәселен, бізге осы сұрақ қойылған күнде тартынбастан: «Бар» деп жауап қайырған болар едік. Ол кім десеңіз, жаны мейірімге толы мұғалім — Нұрболат  Ділдабекұлы әрістесіміздің есімін айтар едік.Ол  өзі  дәріс  алған  ұстаздарының аманатын ешқашан  жұқамыр жүректен шығарған емес. Жүрегі мейірімге толы ардагер ұстазға  айналған. Ол тек қана шәкірт тәрбиелеп қана қоймай, өзі секілді ұстаздық  мамандықты таңдаған жас мамандарға  да  қол ұшын созып, әрдайым көмектесіп отырды. Оларға жетекшілік жасап, өзінің жылдар бойы жинаған іс-тәжірибесімен бөлісуді әдетке айналдырған. Одан бөлек олардың сабақтарына қатысып, бағыт-бағдар беруден де жалыққан емес.
	Өз мамандығын сүйіп, бар білімін жас ұрпаққа үйретіп, қоршаған ортасына жайдарлы жүзімен шуағын шашып жүрген ұстаздың өмірі көпке үлгі  болары сөзсіз. Алаш зиялысы Әлихан Бөкейханұлының «Ұлттың  жоғын  ұйықтап  жүріп емес, ояу жүріп іздеу керек» деген өнегелі сөзі бар. Осы сөзді өмірлік ұстанымына балайтын  Нұрболат Ділдәбекұлы  ұстаз ең алдымен ұлт жанашыры болуы керек деп есептейді.
	Қорытындылай келе, өз мамандығына деген сүйіспеншілік қана адамды абырой биігіне жетелейді. Ал мәртебелі ұстаз болу үшін үлкен жауапкершілік қажет. Осы тұрғыда Нұрболат Ділдабекұлы сөз сөйлеу мәдениетімен қоса, білім-біліктігі жағынан оқушылардың алдында өресі биік ұстаз болды. Осындай ұстаздан тәлім алған жас мамандардың, оқушылардың келешекте білімді, білікті маман  болары  айтпаса да белгілі  емес пе? 

